
Ш.Камалның “ Буранда” хикәясендә ана һәм бала мөнәсәбәтенең чагылышы
07-0702 төркем студенты Нуруллина Йолдыз

Җитәкче: фил.ф.канд., ТДГПУ доценты Гәрәева Г.Ф.
Бу исемнең танылуы язучының татар      әдәбиятында тоткан урынын аклый, ә аның олы язмышы безне – иң катлаулы һәм гаҗәеп биографияләр күреп гадәтләнгән кешеләрне дә фантастик булуы белән таң калдыра.

                                                         К.Федин
Атаклы рус язучысы К.Фединның бу сүзләре Шәриф Камалга карата очраклы әйтелмәгән. Аның “Буранда” хикәясенең теле музыкальлек, гаҗәп бер эчке гүзәллек, төгәллек, гармония белән җәлеп итә. Ш.Камал кешеләрнең аңындагы һәм эш-хәрәкәтләрендәге кыргыйлык һәм әшәкелеккә, гомумән, тискәре якларга басым ясый. Аның бик киң мәгънәле, күп сыйдырышлы детальләре геройлар арасындагы мөнәсәбәтләрне ачыклау, тәэсирлерәк итеп ачу өчен хезмәт итәләр.

Ш.Камал һәр әсәрендә үзәккә бер язмышны куеп анализлый. Без ул язмышларны, характерларны үзара чагыштырабыз, үзебез өчен гыйбрәт алып уйланабыз. “Буранда” хикәясе дә шул ягы белән әһәмиятле. Әсәрдә күтәрелгән проблема бүгенге көндә бик актуаль. Төрле вакыйгалар кешеләрне икегә аера: кайберләре гомере буе әти-әнисенә рәхмәтле булып, үзенә булган хөрмәтне, тәрбияне аларга да күрсәтә, фатихасын ала, ә кайберләре дөнья кууларын дәвам итәләр. Нәкъ тә Мостафа хәлендә калучылар саны көннән-көн арта бара.

2008 ел – Гаилә елы, дип игълан ителсә дә, әти-әниләреннән баш тартучылар саны кимеми. Мин үз-үземә сорау бирәм: ничек котылырга бу афәттән? Ничек итеп Мостафа хәлендә калмаска? Иң мөһиме: якыннарыңның кадерен алар исән чагында белергә кирәк. Шушы фикер хикәянең буеннан-буена үстерелә. Биредә Мостафаның язмышы, борчу-кайгылары гына сурәтләнеп калмый, ә аның бөтен эчке дөньясы, уйлары, хисләр диңгезе чагыла.

Детальләр, символик образлар психологик сурәтнең әһәмиятле формасына әверелә. Әсәр башында ук төне буе баланың борчылып елавы белән тышта буранның котырынуын сурәтләү әсәрнең буеннан-буена солдат Мостафа кичерешләренең нинди хәлдә булачагын искәртә. Буран дулый, дөньяның астын-өскә китерә, улый, елый, сызгыра, котыра. Бу деталь Мостафаның хис-кичерешләре табигать күренешләре белән аваздаш булуын дәлилли. Гайшә белән Мостафаның сөйләшүеннән үк алда булачак вакыйгаларны күзалларга мөмкин. Чөнки аның “Сез аналар... һәммәгез дә шулаймы?”, “Бала өчен газапланасыз”, “Әмма бала усал” дигән сүзләре йөрәгенең урын таба алмавын, борчылуын, нәрсәдән дә булса тайпылуын ассызыклый. Ш.Камал героеның үткән тормышын Мостафаның искә төшерүе, хәтердән үткәрүе аша бирә.

Хикәядәге тагын бер деталь – буш чиләк, карга карылдавы. Болар геройның юлы уңмавын, тормышында үзгәрешләр булачагын алдан ук кисәтәләр. Әсәрдә Мостафаның характерын, эчке дөньясын ачуда уңышлы кулланылган төп деталь – төш. Ш.Камал аны геройның билгеле бер хәлен тирәнрәк күрсәтү өчен файдалана. Төш зур сынау, хәлиткеч вакыйга алдыннан булган эчке кичерешләрен күрсәтә. Ул Мостафаның рухи дөньясын ачып кына калмый, алдагы вакыйгаларның нинди юнәлештә булачагын да хәбәр итә. Автор тагын бер детальне – дүрт һәм егерме саннарын уңышлы куллана. Озатып баручы бабайның “Менә шул коега бездән дүрт чакрым, аннары егерме чакрымлап әле артыгы белән барырга” дигән сүзләре “Дүрт ел түгел! Егерме ел” сүзләренә капма-каршы куела. Егерме ел гомерен читтә үткәргән Мостафа егерме чакрым юлны үткәндә дә соңга калудан курка. Әнисенең үлеме аның өчен, чын мәгънәсендә - афәт.

Сәнгатьлелек чарасы буларак портретның роле зур. Геройларның тышкы кыяфәтен рухи дөньясына тыгыз бәйләп сурәтләүдә Шәриф Камал Л.Толстой традицияләрен дәвам иттерә. Портретта геройның рухи халәтенең аерым бер вакыттагы анык чагылышы түгел, ә холык-фигыленең даими төп сыйфаты әйтелә. Ул, гадәттә, портретның әһәмиятле бер деталендә чагыла. Өй каршында җыелып торучы хатыннарның кайгылы йөзләре, этнең моңсу күзләре, зар көйләүче тавышлар – үлемне хәбәр итүче детальләр. Болай да кыл өстендә торган Мостафа үзенә урын таба алмый, йөрәге талпынганнан-талпына, аны үкенү, барысын да кире кайтару хисләре биләп ала. Хикәядә кичерешләрнең тирәнлеген, хисләрнең үткенлеген күз яшьләре белдерә. Әсәрнең буеннан-буена күз яшьләре мотивы сызып бара. Күз яшьләре – эмоцияләрне тулы белдерүче, хисләрнең кискенлеген күрсәтүче деталь. Ш.Камал Мостафаның хис һәм фикер агышы хәрәкәтен детальләп сурәтли. Аның эчке дөньясын, кичерешләрен ачуда эчке монологның – күңел монологының роле зур. Әсәрдә геройның чын тормышына, үзара мөнәсәбәтләренә дә шактый урын бирелә, аның характер сыйфатлары табигыйлеккә якын вакыйгалар аша ачыла. Мостафа авыр хәлләргә калган, җитди сынаулар алдына куелган вакытта да күңел монологына мөрәҗәгать итми, ул бары тик автор авызыннан әйтелә: “Менә хәзер аның беренче тапкыр бармагын тешләп аптыраганы да – үзенең анасына каршы, атасы каршында күрсәткән тәрбиясезлекләреннән тыш, атасы үлгәч тә, анасыннан гафу сорамавы, һаман аңар илтифатсыз һәм салкын мөгаләмәсе өчен иде...” (Кашшаф; 51)( Әсәрнең соңгы бүлегендә автор Ананы детальләп тасвирлый: “Аның яме киткән, төсе балавыз кебек саргайган, күзләре төпкә баткан, кул һәм аягы салкын, күкрәге бер кабарып, бер төшеп, авыр-авыр сулый.” Шушы картинаны күргән Мостафаның очсыз-кырыйсыз уйлар, каршылыклы фикерләр бәгырен бораулый, тынычлыгын ала.

Әсәр “Яшь бала елый иде” сүзләре белән башланып, “Тышта буран һаман дулый иде” дип тәмамлана. Димәк, Мостафаның хисләре үзгәрми. Өенә кайтып кына үзенең күңеленә тынычлык таба алмаган геройны анасының үлеме упкынга сала.

Биредә Ш.Камалның Мостафаны гаҗәп бер үзенчәлекле деталь белән сурәтләве игътибарны җәлеп итә. Әсәрдәге герой гына түгел, табигатьнең барлык гүзәллекләре дә аның кичерешләренә органик кушылып сыкрыйлар. Ш.Камал һәр укучыны да шатландыра, уйландыра торган әсәрләр язган, алар шуңа да озын гомерле. “Буранда” хикәясе бүгенге көндә дә безне дулкынландыра. Чөнки ул билгеле бер реаль сәбәпкә нигезләнеп иҗат ителгән. Язучы бу әсәре белән матур әдәбиятта детальләрнең күп кенә төрләренә тулы хокук бирде.

Ш.Камалның көчле психологик әсәрләр иҗат итүен дәлилләдек. Аны шулай ук “кеше күңелен дәвалаучы язучы-доктор” дип тә атап була. Хәзерге вакытта исә андый язучылар бигрәк тә кирәк. Чөнки бу авыр заманда кешеләр тупасланды, каты күңеллегә әйләнде, хәтта әниләренә карата мөнәсәбәтләре үзгәрде. Шуңа да үз әнисеннән бәхиллек алмау күренеше башка язучыларның әсәрләрендә дә урын ала: Ә.Еникинең “Әйтелмәгән васыять”, Ф.Садриевның “Таң җиле” һ.б. Димәк, әдәбиятта да, тормышта да ана белән бала арасындагы проблема көчәйгәннән-көчәя бара. Безгә бары уйланырга, фикер алышырга, гыйбрәт алырга, нәтиҗә ясарга кирәк. Чөнки болай барса, тормыш яшәешебезнең тамырына үзебез үк балта чабабыз бит?! Шуны онытырга ярамый: әниләргә мәхәббәт – кешеләрдә мәңге саклана торган, иң даими, иң изге хис. Әни белән очрашу кешедә шатлык тудыра, ә аерылу аны хәсрәткә төшерә. Хәзерге җәмгыятьтә аеруча олы кешеләргә мөнәсәбәт начарланды. Ә бит татар халкында “Кеше күңеле – пыяла, нык орынсаң, уала” дигән әйтем бар.

 Ш.Камалның мәңге тере геройларында без язучының үзенең яшәвен дә тоябыз. Хәсән Туфанның шигыреннән китерелгән өзек шуны дәлилли: “Ш.Камал булса да үзе, Тукайга тугандыр ул...” (Бәшир; 22). 

